
తనలోకమున కేగెఁ; దదనంతరంబ - తనర నాగంగఁ గృతస్నానుఁ డగుచు

నఱువదివేవుర కాభగీరథుఁడు - నెఱిఁ దిలోదకములు నిష్ఠతో నిచ్చె.1330

నాతిలోదకముల నమరులై సగరు - లాతని దీవించి యరిగిరి ది వికి

ననఘుండు మఱి యయోధ్యాపురంబునకుఁ - జని భగీరథుఁడు రాజ్యము సేయుచుండెఁ

గలుషఘ్న మీయుపాఖ్యానంబు భక్తి - చెలువారఁ జదివినఁ జెప్పఁగా వినిన

నొనరఁ బుణ్యముల నాయుష్మంతు లగుచు - ధనధాన్యకీర్తులఁ దనరుచునుందు;

రెప్పుడు వారల కెల్లదేవతలు - నొప్పఁ బ్రసన్నులై యుండుదు రెలమి,

నమరంగ సిద్ధించు నఖిల కార్యములు ; - సమకొను నంచితస్వర్గభోగములు

పెనుపారఁగా వారిపితృగణంబులకు - ననుపమసద్గతు లనిశంబుఁ గలుగు”

ననిన రాఘవుఁడు గంగావతారంబు - విని కౌశికునిఁ జూచి వినుతులు సేసి,

నేఁడు విశ్వామిత్ర నీచేత వింటిఁ; - బోఁడిమి నీగంగ భూలోకమునకు

వచ్చినతెఱఁగును, వారితెఱంగు - నచ్చెరు వడరంగ నని ముదం బంది
1340

యారాత్రి యందుండి యఖిలలోకములు - నారూఢి కెక్కిన యానది గ్రుంకి,

యాహ్నికకృత్యంబు లన్నియుఁ దీర్చి - జాహ్నవి దాఁటి, విశ్వామిత్రుతోడ

నుత్తరతటమునం దున్నసంయములఁ - జిత్తంబు లలరఁ బూజించి, వీడ్కొనుచుఁ

జని చని యెదుట విశాలయన్పురము - కనుగవ కింపైన గాధేయుఁ జూచి




అమృతోత్పత్తి


"యీపురిపే రేమి? యేరాజవంశ్యుఁ - డేపుమైఁ బాలించు? నెఱిఁగింపు" మనిన

ఘనుఁడు కౌశికుఁడు రాఘవుఁ జూచి పలికె - విను మింద్రుకడ మున్ను విన్నాఁడ నేను

దితిసుతులైన దైతేయులు నదితి - సుతులైన సురలు భాసురలీలఁ దొల్లి

నోలి రసంబులు నోషధుల్ నించి - పాలసముద్రంబు పరువడి ద్రచ్చి

క్రమ మొప్ప నమృతంబు గైకొంద మనుచు - సమమైత్రి నాసుధాజలరాశి డాసి
1350

కవ్వంబు తరిత్రాడుగా మందరంబు - నవ్వాసుకిని జేసి యమృతాబ్ధిఁ దరువ

వెలయంగ నటఁ బుట్టి విష ముగ్ర మగుచుఁ - గలయ లోకంబుల గాటించి మించ

బరఁగ రోషానలపరుషంబునైన - హరుఁ డది గొని మ్రింగె నంత నుమియుట

నురగముల్ ధరియించె నోలిఁ దద్విషము - మఱి మఱి తరువంగ మఱియును బుట్టె

వంచన మన్మథావాప్తి లోకముల - ముంచి యెత్తగఁ జాలు మురిపెంబు లమర

గాంచీఝణత్కారఘననితంబములు - నించుకనడుమును నెఱియుఁ జన్గవలు

చంచలతనులత ల్సరిదంతచయము - మించు కన్గవయును మెఱయుమోవియును.

గోమలభ్రూలతాకోదండుఁ డైన - కాముని విలువిద్యగతి చూప నొప్పి

కడఁగంటిచూపులఁ గక్షదీధితుల - భుజలతావిక్షేపములును

		 ఈ పేజీలో చివరి మార్పు 26 డిసెంబరు 2023న 04:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

